
እ.ኤ.አ ከፌብርዋሪ 1 እስከ 28/2023 የነበረው የአየር ጠባይ ግምገማ 

 

   ባለፈዉ የፌብርዋሪ ወር አብዛኛዉን ጊዜ ሞቃታማ እና ፀሃያማ የአየር ሁኔታ በአብዛኛዎቹ 

የሀገሪቱ አካባቢዎች ላይ አመዝኖ የቆየ ቢሆንም፤ በሶስተኛዉ ስምንት ቀናት ላይ እርጥበት አዘል 

አየር ወደ ሀገራችን መግባት በመጀመሩ በአንዳንድ የሀገሪቱ አካባቢዎች ላይ የተሻለ የደመና ሽፋን 

እንዲኖር አስተዋፅዖ አድርጓል፡፡ ከዚህ ጋር በተያያዘም በደቡብ ብሄር ብሄረሰቦች፣ በሲዳማ፣ በደቡብ 

ምዕራብ ኢትዮጵያ፣ በምዕራብና መካከለኛዉ ኦሮሚያ፣ እንዲሁም በጥቂት የደቡብ ደጋማ ስፋራዎችና 

በምስራቅ ኢትዮጵያ አካባቢዎች ላይ ከቀላል እስከ ከባድ መጠን ያለዉ ዝናብ ተመዝግቧል፡፡ ከባድ 

መጠን ያለው ዝናብ ካስመዘገቡ ጣቢያዎች መካከል ድሬዳዋ 33.0፣ በማጂ 35.0፣ በጂንካ 32.0፣ 

በሊሙ ገነት 34.0 በሚ፣ሜ ይገኙበታል፡፡  

ባለፈው ወር የዘነበዉ የዝናብ መጠን ከሀገሪቱ የቦታ ሽፋን አንፃር ሲገመገም በሰሜን ጎንደር፣ 

ሰሜንና ደቡብ ወሎ፣ ሰሜን ሸዋ፣ ቡኖ በደሌ፣ ጅማ፣ ምዕራብ አርሲ፣ የደቡብ ምዕራብ ኢትዮዽያ፣ 

የደቡብ ብሄር ብሄረሰቦችና ህዝቦች ክልል ከሞላ ጎደል ሁሉም ዞኖች፣ ከጋመቤላ የአኝዋክና የማጂንክ 

ዞኖች እንዲሁም የደቡብ ሀረርጌና ድሬዳዋ. ከ5-66 ሚሜ ከ 1-5 ቀናት ያህል ዝናብ ነበራቸዉ 

(ካርታ 8 እና 9) ፡፡  

ባለፈዉ የፌብርዋሪ ወር የዘነበዉ የዝናብ መጠን ከመደበኛዉ ጋር ሲነፃፀር የምዕራብ ኦሞ፣ 

የአርጆ፣ የመሀልሜዳና ድሬዳዋ አካባቢዎች ላይ መደበኛ ዝናብ የተመዘገበ ሲሆን፤ የተቀሩት የሀገሪቱ 

ክፍሎች በአብዛኛው ደረቅ ሆነው ሰንብተዋል (ካርታ 10) ፡፡  

ካርታ 8   እ.ኤ.አ ከፌብርዋሪ 1 እስከ 28/2023 ድረስ የነበረው የዝናብ መጠን በሚ. ሜ 

ካርታ 9   እ.ኤ.አ ከፌብርዋሪ 1 እስከ 28/2023 ድረስ ዝናብ የዘነበባቸው ቀናት ብዛት 

ካርታ 10   እ.ኤ.አ ከፌብርዋሪ 1 እስከ 28/2023 ድረስ የነበረው የዝናብ መጠን ከመደበኛው  

ጋር በመቶኛ ሲነፃፀር 
 

 

 

           ከመደበኛ በታች              መደበኛ                 ከመደበኛ በላይ 

እ.ኤ.አ ከፌብርዋሪ 1 እስከ 28/2023 የነበረው የአየር ጠባይ በእርሻ  
ሥራ ላይ ያሳደረው ተፅዕኖ 

   

በፌብርዋሪ ወር የነበረው የእርጥበት ሁኔታ ሲገመገም በመጀመሪያዎቹ እና በሁለተኛዎቹ 

አስር ቀናት ሞቃታማ እና ፀሃያማ የአየር ሁኔታ በአብዛኛዎቹ የሀገሪቱ አካባቢዎች ላይ አመዝኖ 

የቆየ ሲሆን፤ ነገር ግን በሶስተኛዉ አስር ቀናት የተወሰነ እርጥበት ወደ ሀገራችን አንዲገባ ምቹ ሁኔታ 

በመፈጠሩ አንዳንድ የሀገሪቱ አካባቢዎች በተለይም በደቡብ ብሄር ብሄረሰቦችና ህዝቦች፣ በሲዳማ፣ 

በደቡብ ምዕራብ ኢትዮጵያ እና በምዕራብና መካከለኛዉ ኦሮሚያ ክልሎች እንዲሁም በጥቂት 

የደቡብ ደጋማ ስፋራዎችና በምስራቅ ኢትዮጵያ አካባቢዎች ላይ ከቀላል እስከ ከፍተኛ መጠን ያለዉ 

እርጥበት እንደነበራቸው ከተለያዩ የሀገሪቱ ክፍሎች የተሰበሰቡና የተተነተኑ የግብርና ሚቲዎሮሎጂ 

መረጃዎች ያመለክታሉ። ከዚህም ጋር ተያይዞ በወሩ የተገኘው እርጥበት የበልግ ሰብል በስፋት 

አምራች ለሆኑት ለደቡብ ምዕራብ አካባቢዎችም ሆነ ለሰሜን ምስራቅ እና ለመካከለኛው የሀገሪቱ 

አካባቢዎች ላይ የአፈር ውስጥ እርጥበትን ከማሻሻል አንጻረ የማሳ ዝግጅት ለማድረግ አዎንታዊ ሚና 

ነበረው፡፡ በተጨማሪም ለቋሚ ተክሎች የውሃ ፍላጎት መሟላት፣ ለመጠጥ ውሃ እና ለግጦሽ ሳር 

አቅርቦት የጎላ ሚና ነበረው (ካርታ 11)፡፡ 

 

ካርታ 11   እ.ኤ.አ ከፌብርዋሪ 1 እስከ 28/2023 ድረስ የነበረው የእርጥበት ሁኔታ 

እ.ኤ.አ ከፌብርዋሪ 1 እስከ 28/2023 የነበረው የአየር ጠባይ በውሃው 
ዘርፍ እንቅስቃሴ ላይ ያሳደረው ተፅዕኖ 

 

  ባለፈዉ የፌብሪዋሪ ወር የነበረው የአየር ሁኔታ በውሃው ዘርፍ እንቅስቃሴ ላይ ያሳደረውን 

ተፅዕኖ ስንመለከት በጥቂት ለላይኛው ባሮ አኮቦ እና ከመካከለኛ ኦሞ ጊቤ በስተቀር አብዛኛዎቹ 

ተፋሰሶች በደረቃማ ሁኔታ ተፅዕኖ ስር እንደነበሩ የውሃ ሚቲዎሮሎጂ መረጃዎች ያመለክታሉ (ካርታ 

12) ፡፡  

 

ካርታ 12    እ.ኤ.አ ከፌብርዋሪ 1 እስከ 28/2023 ድረስ የነበረው የእርጥበት ሁኔታ 

እ.ኤ.አ ከማርች 1 እስከ 31/2023 የሚኖረው የአየር 
ጠባይ አዝማሚያ 

 

        በመደበኛ ሁኔታ በማርች ወር የበልግ ዝናብ ሰጭ የሚቲዎሮሎጂ ገጽታዎች መደበኛ 

ቦታዎቻቸውን እየያዙና እየተጠናከሩ የሚሄዱበት ጊዜ ሲሆን፣ በተለይም በበልግ አብቃይ 

አካባቢዎች ላይ ከሚፈጠሩ ጠንካራ የደመና ክምችቶች በመጠንም ሆነ በሥርጭት የተሻለ ዝናብ 

ይኖራል፡፡ 

       በሚቀጥለው የማርች ወር ዝናብ ሰጭ የሚቲዎሮሎጂ ገጽታዎች በተለይም በመካከለኛዉ፣ 

በሰሜን ምስራቅ፣ በምስራቅና በደቡብ ምዕራብ የሀገሪቱ ክፍሎች ላይ እየተጠናከሩ ሊሄዱ 

እንደሚችሉ የሚጠበቅ ሲሆን፤ ከወሩ አጋማሽ ጀምሮ ቀስ በቀስ ወደ ደቡብ እና ደቡብ ምስራቅ 

ቦታዎች ላይ በመጠንም ሆነ በሥርጭት ሊስፋፋ እንደሚችል የትንበያ መረጃዎች ያሳያሉ፡፡ 

     በአጠቃላይ በሚቀጥለው ወር ከኦሮሚያ ክልል የምስራቅና የሆረጉድሩ ወለጋ፣ የቡኖ በደሌ፣ 

ጅማ፣ ኢሉአባቦራ፣ የአርሲና የምዕራብ አርሲ፣ የባሌ ዞኖች፣ ሁሉም የሸዋ ዞኖች፣ የምዕራብና 

ምሥራቅ ሐረርጌ፣ አዲስ አበባ፣ ከአማራ ክልል ሰሜንና ደቡብ ወሎ፣ ሰሜን ሸዋ፣ ምሥራቅ ጎጃም፣ 

ደቡብ ጎንደር ከትግራይ ክልል የምሥራቅ፣ የደቡብ ምራቅና የደቡብ ትግራይ ዞኖች፤ አብዛኛዉ 

የአፋር እና የደቡብ ምዕራብ ኢትዮጵያ፤ እንዲሁም የሲዳማ ዞኖች፤ ከሶማሌ ክልል ሊበን፣ ዳዋ፣ 

ኤረር፣ ሲቲ እና ጥቂት የጃራር ዞኖች፤ ድሬዳዋ እና ሐረሪ፤ ከደቡብ ብሄር ብሔረሰቦችና ህዝቦች 

ክልል ዞኖች ከኮንሶና ከደቡብ ኦሞ ዞኖች በስተቀር በአብዛኛው ከመደበኛ ጋር የተቀራረበ ዝናብ 

እንደሚኖራቸው የሚጠበቅ ሲሆን፤ በተጨማሪም ከሚጠናከሩ የደመና ክምችቶች በአንዳንድ 

ቦታዎቻቸው ላይም ከመደበኛ በላይ መጠን ያለው ዝናብ  እንደሚያገኙ የትንበያ መረጃዎች 

ያሳያሉ። የተቀሩት የሀገሪቱ አካባቢዎች በአመዛኙ ደረቅ ሆነው ይሰነብታሉ። 

 

እ.ኤ.አ ከማርች 1 እስከ 31/2023 የሚኖረው የአየር ጠባይ አዝማሚያ 
በእርሻ ሥራ ላይ ሊያሳድር የሚችለው ተፅዕኖ 

 

በሚቀጥለው የማርች ወር ዝናብ ሰጭ የሚቲዎሮሎጂ ገጽታዎች በአንጻራዊ ሁኔታ 

እየተጠናከሩ ሊሄዱ እንደሚችሉ ከመጠበቁ ጋር ተያይዞ በተለይም በመካከለኛዉ፣ በሰሜን 

ምስራቅ፣ በምስራቅና በደቡብ ምዕራብ የሀገሪቱ ክፍሎች ላይ እየተጠናከሩ ሊሄዱ እንደሚችሉ 

ይጠባቃል፡፡ ይህም ሁኔታ ለበልግ አብቃይ አካባቢዎች ለበልግ እርሻ ሥራዎች፣ ለአፈር እርጥበት 

መጠናከር፣ ለማሳ ዝግጅትና ለዘር ጊዜ የእርሻ ስራ እንቅስቃሴ፣ ለቋሚ ሰብሎች የውሃ ፍላጎት 

መሟላት  በተጨማሪም ከወሩ አጋማሽ ጀምሮ ቀስ በቀስ ወደ ደቡብ እና ደቡብ ምስራቅ የሀገሪቱ 

ስፍራዎች ላይ በመጠንም ሆነ በሥርጭት ሊስፋፋ እንደሚችል የትንበያ መረጃዎች ያሳያሉ፡፡ 

ይህም ሁኔታ በደጋማው አካባቢዎች ላይ የበልግ እርሻ ዝግጅትና ዘር ለመዝራት ምቹ የሆኑ 

ሁኔታዎችን መፍጠር ላይ አዎንታዊ ተፅዕኖ ሊያሳድር እንደሚችልና እንዲሁም ከላይ በተጠቀሱት 

አካባቢዎች ለሚገኙ አርብቶ አደሮችና ከፊል አርብቶ አደሮች ለመጠጥ ውሀና ለግጦሽ ሳር 

አቅርቦት የጎላ ጠቀሜታ ይኖረዋል፡፡ እንዲሁም እርጥበት አጠር የሆኑ አካባቢዎች የበልግ ስራ 

እንቅስቃሴ ላይ የሚከሰተውን አሉታዊ ተፅዕኖ ለመቀነስ እና በመካከል ለሚከሰቱ ደረቅ ሰሞናት 

ጥቅም ላይ ማዋል እንዲያስችል የሚመለከታቸው ክፍሎች የተገኘውን እርጥበት በአግባቡ  

በመያዝና  በመጠቀም ከወዲሁ ጥንቃቄ ማድረግ ይኖርባቸዋል፡፡ 

  

እ.ኤ.አ ከማርች 1 እስከ 31/2023 የሚኖረው የአየር ጠባይ አዝማሚያ 
በውሀው ዘርፍ እንቅስቃሴ ላይ ሊያሳድር የሚችለው ተፅዕኖ 

 

በማርች ወር በአብዛኛዎቹ የበልግ እርጥበት ተጠቃሚ ተፋሰሶች ላይ ዝናቡ እየተጠናከሩ 

ሊሄዱ እንደሚችሉ የትንበያ መረጃዎች ያመላክታሉ፡፡ በተለይም በሰሜን ምስራቅ፣ በመካከለኛዉ፣ 

በደቡብ በምስራቅና በደቡብ ምዕራብ ተፈሰሶች ላይ በአብዛኛዉ የተሸለ እርጥበት መጠን ሊያገኙ 

እንደሚችል የሚጠበቅ ሲሆን፤ ከወሩ አጋማሽ ጀምሮ ቀስ በቀስ ወደ ደቡብ እና ደቡብ ምስራቅ 

ተፋሰሶች ላይ በመጠንም ሆነ በሥርጭት ሊስፋፋ እንደሚችል የትንበያ መረጃዎች ያሳያሉ፡፡ 

ከዚህም ጋር ተያይዞ በአብዛኛው ኦሞ ጊቤ፣ አዋሽ፣ የላይኛውና የመካከለኛው ስምጥ ሸለቆ፣ 

ገናሌዳዋ፣ የላይኛው ባሮአኮቦ፣ ዋቢሸበሌ፣ ተከዜ እና በአብዛኛው መካከለኛ አባይ ተፋሰሶች ላይ 

ከመጠነኛ እርጥበት እስከ  የእርጥበታማ መጠን እንደሚገኙ ይጠበቃል፡፡ በሌላ በኩል በዚህ ወቅት 

የቀኑ የሙቅት መጠን መጨመር ጋር ተያይዞ በውሃ አካላት ላይ ከፍተኛ የትንት መጠን 

የሚኖርበት ወቅት በመሆኑ የውሃን ሀብት በአግባቡ መጠቀም ያስፈልጋል፡፡  

 

 


